
■ OBSERVAZIUNS A L’UR

«Tempo, tempo! 
Vegni a votar!»

(anr/vi) Il sistem da votar electronic en il
cussegl naziunal a Flem na funcziuna anc
adina betg. Gia il glindesdi ha la chom-
bra gronda pudì far be duas votaziuns
cun il sistem electronic. Las autras vota-
ziuns han ins fatg cun star en pe, ed ils
dumbravuschs han dumbrà ora a maun
il resultat. Era ier n’èn ils tecnichers anc
adina betg vegnids da far marschar las
apparaturas.

Politichers fan sprints
Malgrà questas difficultads resta la hecti-
ca avant las votaziuns circa la medema
sco a Berna. Igl è numnadamain uschia:
Blers parlamentaris na suondan betg la
debatta en sala. Els sortan, van a baiver
café, far curtas sesidas, discurrer cun vi-
sitas u cun schurnalists. Ma tuttina re-
stan ils cussegliers adina datiers da la sa-
la. Sch’i vegn lura fatg ina votaziun, cur-
ran els dabot en sala tar lur plaz, per pu-
dair vuschar. Tar talas chaschuns pon ins
observar ch’ils politichers federals da tut-
tas fracziuns han atgnamain ina buna
constituziun sportiva e ch’els èn pipa da
far spertezza sprints. Quai vala a Berna
sco era uss a Flem.

Tgi dastga discurrer quant ditg? 
I dat debattas monstrusas, ma era fatschentas senza discussiun

■ (anr/vi) Il pled «parlament» ha il me-
dem origin sco il pled rumantsch «bater-
lar». Quai na vul betg dir che mintga par-
lamentari dastgia far baterlims infinits.
Tgi che dastga discurrer en il cussegl
naziunal è prescrit en in reglament. I dat
tschintg categorias da fatschenta. La cate-
goria I sa numna la «debatta libra». Tar lez-
za dastgan da principi tuts commembers
dal cussegl naziunal prender il pled. Min-
tgin po discurrer tschintg minutas. Ils ple-
daders da cumissiun dastgan schizunt dis-
currer ventg minutas. 

En la categoria I datti sulet fatschen-
tas da gronda muntada, per exempel ini-
ziativas u dumondas brisantas e popula-
ras. Talas fatschentas chaschunan debat-
tas monstrusas, nua che gia la discussiun
d’entrada cuzza pliras uras. Ina fatschen-
ta da la categoria I n’è betg tractandada
per Flem.

Mes’ura per mintga fracziun
En la categoria II è il temp da discurrer li-

mità. Mintga fracziun obtegna per exem-
pel ina mes’ura. Quella mes’ura po la
fracziun reparter sin singuls commembers
che vulan s’exprimer en chaussa, quels
dastgan lura discurrer tschintg minutas. 

Ils pledaders da la cumissiun han pe-
da ventg minutas per declerar ina fa-
tschenta da la categoria II. L’emna pro-
xima vegn tractà a Flem il «fond d’infra-
structura» en la categoria II.

Mo paucs dastgan dir insatge
Quest’emna sa fatschenta il cussegl na-
ziunal trais dis cun la legislaziun da la gu-
livaziun da finanzas. Igl è ina fatschenta
da la categoria III – ina «debatta reduci-
da». 

Discurrer dastgan: Ils pledaders da
cumissiun (ventg minutas) ed ils pleda-
ders da fracziun (tschintg minutas).
Sch’in parlamentari fa ina proposta da
minoritad, dastga el explitgar ses argu-
ments durant maximal tschintg minutas. 
Perquai ch’ils parlamentaris grischuns

n’èn betg en la cumissiun che tracta la
gulivaziun da finanzas, na vegnan els
quest’emna gnanca en pled. 

Decider senza «parlahar»
La categoria IV sa numna «debatta cur-
ta». Qua discurran be ils pledaders da cu-
missiun. Sch’insatgi fa ina proposta da
minoritad, sto el u ella dar giu ses argu-
ments en scrit e na vegn betg en pled.
Savens vegnan postulats u rapports
tractads en questa categoria.

En la categoria V na discurra nagin
pli. Era il pledader da cumissiun dat giu
ses rapport en scrit. Sulet sch’el sto anc
respunder ad ina proposta da minoritad,
va il pledader anc al pult d’oraturs ed ex-
plitgescha la posiziun da la cumissiun.

Per la sessiun a Flem èn tractandadas
16 fatschentas en la categoria IV e V.
Quai èn pli bleras fatschentas ch’en la ca-
tegoria II e III. Il parlament decida pia
pli savens sias fatschentas tut a la mitta e
senza «parlahar». 

Bler vegn decidì a la mitta senza «parlahar». FOTO G. VENZIN

